
Hörmətli iştirakçılar, Səfirin adından sizi salamlamaq mənim üçün şərəfdir, təəssüf ki, o özü 

burada iştirak edə bilmir. Cənab Səfir özünün səmimi salamlarını sizə çatdırır.   

 

Sizin təmsil etdiyiniz şirkətlər çox müstəsna bir dövrdə Azərbaycana səfər edirlər. Bu  il, iyirmi 

il ərzində ölkələrimiz arasında sıx iqtisadi əlaqələrin inkişafına töhfə vermiş Amerika-

Azərbaycan Ticarət Palatası öz fəaliyyətinin 20-ci ildönümünü qeyd edir. Ötən ildə ABŞ-ın 

Azərbaycana olan ixracı nəzərə çarpan dərəcədə artmışdır, xüsusilə enerji, aviasiya və 

kommunikasiya sektorlarında. Ticarət imkanları kifayət qədərdir.    

Bu gün Azərbaycan biznes fəaliyyətinə açıqdır və ölkə, daha dinamik investisiya mühitinin 

yaradılması istiqamətində əhəmiyyətli tərəqqiyə nail olmuşdur. Burada olduğum iki il yarım 

müddətdə apardığım müşahidələrə əsasən şəxsən mən, Amerika firmalarının buradakı bazarda 

uğur qazana biləcəklərini hesab edirəm. Təkcə bu ötən ildə Azərbaycan Hava Yolları Cəmiyyəti 

dəyəri 1 milyard dollardan artıq ABŞ istehsalı olan təyyarələr almışdır. Yeni Drimlayner bu ay 

Bakıdan Nyu-Yorka və geriyə ilk birbaşa uçuşunu həyata keçirmişdir.   

 

Qlobal enerji daşıyıcılarının qiymətlərinin aşağı düşməsinin bütün neft istehsal edən ölkələr üçün 

əhəmiyyətli çətinlik yaratdığı heç kəs üçün sirr deyil və biz, Azərbaycanın öz iqtisadiyyatını 

deversifikasiya etmək seçimini tam dəstəkləyirik. Azərbaycan, ölkədə əlverişli biznes mühitinin 

yaradılması istiqamətində yeni addımlar atır. Azərbaycan, “Doing Business” hesabatındakı 

göstəricilərini yaxşılaşdırmaq istiqamətində çalışır və bu yaxınlarda Prezident Əliyev, 

Azərbaycanda biznesin inkişafını sürətləndirən və sahibkarlığı dəstəkləyən yeni islahatların 

həyata keçirilməsini, o cümlədən sahibkarlıq sahəsində müəyyən yoxlamaların dayandırılmasını, 

lisenziyaların sayının azaldılmasını və lisenziyaların verilməsində şəffaf və geniş xidmət 

şəbəkəsinə malik olan “ASAN” dövlət agentliyinin səlahiyyətlərinin artırılmasını nəzərdə tutan 

fəaliyyətləri bəyan etmişdir. Bundan əlavə hökumət, xüsusi gömrük prosedurlarının 

sadələşdirilməsi üzərində də çalışır. Biz həyata keçirilən bu və digər fəaliyyətlərin biznes 

mühitinin daha da möhkəmlənməsinə gətirib çıxaracağına ümid edirik.    

 



Azərbaycanı yaxından tanımaqla bərabər, yadda saxlamaq lazımdır ki, biznes tərəfdaşları ilə 

fərdi əlaqələrin qurulması yerli bazarda uğur qazanmağın əsasını təşkil edir. Bu baxımdan sizin 

səfəriniz irəliyə doğru atılmış önəmli addımdır. Yeni yerli tərəfdaş və yaxud distributorla 

etimadın və anlaşmanın qurulması çox əhəmiyyətlidir. Bundan əlavə, sizin Azərbaycandakı 

potensial biznes tərəfdaşlarınız beynəlxalq şirkətlərdəki sabitliyi və şəffaflığı qiymətləndirilər. 

Bu, müqavilələrin razılaşdırılması, proqnozların yerinə yetirilməsi və qanunun aliliyinin təmin 

olunması baxımından əhəmiyyət kəsb edir.   

 

ABŞ Səfirliyi eyni zamanda sizə qısa və uzun-müddətli biznes hədəflərinizə nail olmaqda kömək 

edə bilər. Biz, ABŞ-dan Azərbaycana olan ixracın dəstəklənməsində fəal iştirak edirik. Bizim 

Səfirliyin Ticarət Şöbəsi də, ABŞ şirkətlərinin ticarət fəaliyyətlərinin təbliği ilə məşğul olur. 

Bizim qapılarımız həm Bakıda fəaliyyət göstərən Amerika şirkətlərinin, həm də bura qısa 

müddətli səfər edən şirkət nümayəndələrinin üzünə hər zaman açıqdır. Biz eyni zamanda ABŞ 

şirkətlərinin öz məhsul və xidmətlərini təklif etmələrini təmin etmək üçün bərabər tərəfdaşlıq 

şərtlərinin yaradılması məqsədilə ABŞ şirkətlərinin maraqlarını müdafiə edə bilərik. Bizim hər il 

yenilədiyimiz Ölkənin Ticarət Bələdçisi və İnvestisiya Mühiti Haqqında Hesabatda buradakı 

biznes fəaliyyəti haqqında müfəssəl məlumatlar öz əksini tapır. Bütün bu səylər vasitəsilə biz, 

əlaqələrin qurulmasında öz dəstəyimizi göstərməyə və ABŞ şirkətlərini Azərbaycandakı yerli 

bazarla yaxından tanış etməyə çalışırıq.  

 

 

Mikrofonu, Azərbaycandakı biznes mühiti və vergi prosedurları haqqında sizə qısa məlumat 

verəcək “Price Waterhouse Coopers” şirkətindəki dostlarımıza ötürməzdən öncə, bu gün bu 

tədbirin təşkil olunmasında əməyi keçmiş hər bir kəsə öz təşəkkürümü bildirmək istəyirəm. 

Amerika-Azərbaycan Ticarət Palatasının istedadlı rəhbərliyinə, eləcə də “AzPromo” və 

“AmCham”ın göstərdiyi böyük dəstəyə görə minnətdarlığımı bildirirəm. İndi isə fürsətdən 

istifadə edərək Ticarət Departamenti katibinin köməkçisinin müavini Maykl Lallini təqdim 

etmək istəyirəm, o, bizim Ankaradakı Xarici Ticarət Xidmətində çalışan həmkarlarımızla birgə 

ticarət missiyasının Bakıya səfərinə rəhbərlik edir.     

(Maykl Lalli çıxış edir.) 



 

Təşəkkür edirəm, Maykl. Bizim amerikalı şirkətləri təmsil edən qonaqlarımızı bir daha 

salamlayıram və bildirmək istəyirəm ki, ABŞ-ın Azərbaycandakı Səfirliyi bizim Azərbaycanla 

olan əlaqələrimizdə və Amerika şirkətləri ilə olan münasibətlərdə könüllü və sadiq tərəfdaşdır. 

Mən sizin hər birinizə uğurlar və gələcək biznes fəaliyyətinizdə möhkəm tərəfdaşlıq arzulayıram. 

İndi isə sözü, “Price Waterhouse Coopers” şirkətinin Bakı ofisinin baş vergi məsləhətçisi Rəşad 

İbrahimova vermək istəyirəm.  


